
Shri Ramodantam

ಶ್ರೀರಾಮೋದಂತಂ

..ಅಥ ಬಾಲಕಾಂಡಃ ..
ಶ್ರೀಪತಿಂ ಪ್ರಣಿಪತ್ಯಾಹಂ ಶ್ರೀವತ್ಸಾಂಕಿತವಕ್ಷಸಂ .

ಶ್ರೀರಾಮೋದಂತಮಾಖ್ಯಾಸ್ಯೇ ಶ್ರೀವಾಲ್ಮೀಕಿಪ್ರಕೀರ್ತಿತಂ .. 1..

ಪುರಾ ವಿಶ್ರವಸಃ ಪುತ್ರೋ ರಾವಣೋ ನಾಮ ರಾಕ್ಷಸಃ .
ಆಸೀದಸ್ಯಾನುಜೌ ಚಾಸ್ತಾಂ ಕುಂಭಕರ್ಣವಿಭೀಷಣೌ .. 2..

ತೇ ತು ತೀವ್ರೇಣ ತಪಸಾ ಪ್ರತ್ಯಕ್ಷೀಕೃತ್ಯ ವೇಧಸಂ .

ವವ್ರಿರೇ ಚ ವರಾನಿಷ್ಟಾನಸ್ಮಾದಾಶ್ರಿತವತ್ಸಲಾತ್ .. 3..

ರಾವಣೋ ಮಾನುಷಾದನ್ಯೈರವಧ್ಯತ್ವಂ ತಥಾನುಜಃ .
ನಿರ್ದೇವತ್ವೇಚ್ಛಯಾ ನಿದ್ರಾಂ ಕುಂಭಕರ್ಣೋಽವೃಣೀತ ಚ .. 4..

ವಿಭೀಷಣೋ ವಿಷ್ಣುಭಕ್ತಿಂ ವವ್ರೇ ಸತ್ತ್ವಗುಣಾನ್ವಿತಃ .
ತೇಭ್ಯ ಏತಾನ್ವರಾಂದತ್ತ್ವಾ ತತ್ರೈವಾಂತರ್ದಧೇ ಪ್ರಭುಃ .. 5..
ರಾವಣಸ್ತು ತತೋ ಗತ್ವಾ ರಣೇ ಜಿತ್ವಾ ಧನಾಧಿಪಂ .

ಲಂಕಾಪುರೀಂ ಪುಷ್ಪಕಂ ಚ ಹೃತ್ವಾ ತತ್ರಾವಸತ್ಸುಖಂ .. 6..

ಯಾತುಧಾನಾಸ್ತತಃ ಸರ್ವೇ ರಸಾತಲನಿವಾಸಿನಃ .
ದಶಾನನಂ ಸಮಾಶ್ರಿತ್ಯ ಲಂಕಾಯಾಂ ಸುಖಮಾವಸನ್ .. 7..

ಮಂದೋದರೀಂ ಮಯಸುತಾಂ ಪರಿಣೀಯ ದಶಾನನಃ .
ತಸ್ಯಾಮುತ್ಪಾದಯಾಮಾಸ ಮೇಘನಾದಾಹ್ವಯಂ ಸುತಂ .. 8..

ರಸಾಂ ರಸಾತಲಂ ಚೈವ ವಿಜಿತ್ಯ ಸ ತು ರಾವಣಃ .
ಲೋಕಾನಾಕ್ರಮಯನ್ ಸರ್ವಾಂಜಹಾರ ಚ ವಿಲಾಸಿನೀಃ .. 9..
ದೂಷಯನ್ವೈದಿಕಂ ಕರ್ಮ ದ್ವಿಜಾನರ್ದಯತಿ ಸ್ಮ ಸಃ .
ಆತ್ಮಜೇನಾನ್ವಿತೋ ಯುದ್ಧೇ ವಾಸವಂ ಚಾಪ್ಯಪೀಡಯತ್ .. 10..

ತದೀಯತರುರತ್ನಾನಿ ಪುನರಾನಾಯ್ಯ ಕಿಂಕರೈಃ .
ಸ್ಥಾಪಯಿತ್ವಾ ತು ಲಂಕಾಯಾಮವಸಚ್ಚ ಚಿರಾಯ ಸಃ .. 11..
ತತಸ್ತಸ್ಮಿನ್ನವಸರೇ ವಿಧಾತಾರಂ ದಿವೌಕಸಃ .
ಉಪಗಮ್ಯೋಚಿರೇ ಸರ್ವಂ ರಾವಣಸ್ಯ ವಿಚೇಷ್ಟಿತಂ .. 12..

ತದಾಕರ್ಣ್ಯ ಸುರೈಃ ಸಾಕಂ ಪ್ರಾಪ್ಯ ದುಗ್ಧೋದಧೇಸ್ತಟಂ .

ತುಷ್ಟಾವ ಚ ಹೃಷೀಕೇಶಂ ವಿಧಾತಾ ವಿವಿಧೈಃ ಸ್ತವೈಃ .. 13..
ಆವಿರ್ಭೂಯಾಥ ದೈತ್ಯಾರಿಃ ಪಪ್ರಚ್ಛ ಚ ಪಿತಾಮಹಂ .

ಕಿಮರ್ಥಮಾಗತೋಽಸಿ ತ್ವಂ ಸಾಕಂ ದೇವಗಣೈರಿತಿ .. 14..

ತತೋ ದಶಾನನಾತ್ಪೀಡಾಮಜಸ್ತಸ್ಮೈ ನ್ಯವೇದಯತ್ .

ತಚ್ಛ್ರುತ್ವೋವಾಚ ಧಾತಾರಂ ಹರ್ಷಯನ್ವಿಷ್ಟರಶ್ರವಾಃ .. 15..
ಅಲಂ ಭಯೇನಾತ್ಮಯೋನೇ ಗಚ್ಛ ದೇವಗಣೈಃ ಸಹ .

ಅಹಂ ದಾಶರಥಿರ್ಭೂತ್ವಾ ಹನಿಷ್ಯಾಮಿ ದಶಾನನಂ .. 16..

ಆತ್ಮಾಂಶೈಶ್ಚ ಸುರಾಃ ಸರ್ವೇ ಭೂಮೌ ವಾನರರೂಪಿಣಃ .
ಜಾಯೇರನ್ಮಮ ಸಾಹಾಯ್ಯಂ ಕರ್ತುಂ ರಾವಣನಿಗ್ರಹೇ .. 17..

ಏವಮುಕ್ತ್ವಾ ವಿಧಾತಾರಂ ತತ್ರೈವಾಂತರ್ದಧೇ ಪ್ರಭುಃ .
ಪದ್ಮಯೋನಿಸ್ತು ಗೀರ್ವಾಣೈಃ ಸಮಂ ಪ್ರಾಯಾತ್ಪ್ರಹೃಷ್ಟಧೀಃ .. 18..
ಅಜೀಜನತ್ತತಃ ಶಕ್ರೋ ವಾಲಿನಂ ನಾಮ ವಾನರಂ .

ಸುಗ್ರೀವಮಪಿಮಾರ್ತಾಂಡೋ ಹನುಮಂತಂ ಚ ಮಾರುತಃ .. 19..
ಪುರೈವ ಜನಯಾಮಾಸ ಜಾಂಬವಂತಂ ಚ ಪದ್ಮಜಃ .
ಏವಮನ್ಯೇ ಚ ವಿಬುಧಾಃ ಕಪೀನಜನಯನ್ಬಹೂನ್ .. 20..

ತತೋ ವಾನರಸಂಘಾನಾಂ ವಾಲೀ ಪರಿವೃಢೋಽಭವತ್ .

ಅಮೀಭಿರಖಿಲೈಃ ಸಾಕಂ ಕಿಷ್ಕಿಂಧಾಮಧ್ಯುವಾಸ ಚ .. 21..

ಆಸೀದ್ದಶರಥೋ ನಾಮ ಸೂರ್ಯವಂಶೇಽಥ ಪಾರ್ಥಿವಃ .
ಭಾರ್ಯಾಸ್ತಿಸ್ರೋಽಪಿ ಲಬ್ಧ್ವಾಸೌ ತಾಸು ಲೇಭೇ ನ ಸಂತತಿಂ .. 22..

ತತಃ ಸುಮಂತ್ರವಚನಾದೃಷ್ಯಶೃಂಗಂ ಸ ಭೂಪತಿಃ .
ಆನೀಯ ಪುತ್ರಕಾಮೇಷ್ಟಿಮಾರೇಭೇ ಸಪುರೋಹಿತಃ .. 23..
ಅಥಾಗ್ನೇರುತ್ಥಿತಃ ಕಶ್ಚಿದ್ಗೃಹೀತ್ವಾ ಪಾಯಸಂ ಚರುಂ .

ಏತತ್ಪ್ರಾಶಯ ಪತ್ನೀಸ್ತ್ವಮಿತ್ಯುಕ್ತ್ವಾಽದಾನ್ನೃಪಾಯ ಸಃ .. 24..
ತದ್ಗೃಹೀತ್ವಾ ತದೈವಾಸೌ ಪತ್ನೀಃ ಪ್ರಾಶಯದುತ್ಸುಕಃ .
ತಾಶ್ಚ ತತ್ಪ್ರಾಶನಾದೇವ ನೃಪಾದ್ಗರ್ಭಮಧಾರಯನ್ .. 25..

ಪೂರ್ಣೇ ಕಾಲೇಽಥ ಕೌಸಲ್ಯಾ ಸಜ್ಜನಾಂಭೋಜಭಾಸ್ಕರಂ .

ಅಜೀಜನದ್ರಾಮಚಂದ್ರಂ ಕೈಕೇಯೀ ಭರತಂ ತಥಾ .. 26..

ತತೋ ಲಕ್ಷ್ಮಣಶತ್ರುಘ್ನೌ ಸುಮಿತ್ರಾಜೀಜನತ್ಸುತೌ .

ಅಕಾರಯತ್ಪಿತಾ ತೇಷಾಂ ಜಾತಕರ್ಮಾದಿಕಂ ದ್ವಿಜೈಃ .. 27..
ತತೋ ವವೃಧಿರೇಽನ್ಯೋನ್ಯಂ ಸ್ನಿಗ್ಧಾಶ್ಚತ್ವಾರ ಏವ ತೇ .

ಸಕಲಾಸು ಚ ವಿದ್ಯಾಸು ನೈಪುಣ್ಯಮಭಿಲೇಭಿರೇ .. 28..

ತತಃ ಕದಾಚಿದಾಗತ್ಯ ವಿಶ್ವಾಮಿತ್ರೋ ಮಹಾಮುನಿಃ .
ಯಯಾಚೇಯಜ್ಞರಕ್ಷಾರ್ಥಂ ರಾಮಂ ಶಕ್ತಿಧರೋಪಮಂ .. 29..

ವಸಿಷ್ಠವಚನಾದ್ರಾಮಂ ಲಕ್ಷ್ಮಣೇನ ಸಮನ್ವಿತಂ .

ಕೃಚ್ಛ್ರೇಣ ನೃಪತಿಸ್ತಸ್ಯ ಕೌಶಿಕಸ್ಯ ಕರೇ ದದೌ .. 30..

ತೌ ಗೃಹೀತ್ವಾ ತತೋ ಗಚ್ಛನ್ಬಲಾಮತಿಬಲಾಂ ತಥಾ .

ಅಸ್ತ್ರಾಣಿ ಚ ಸಮಗ್ರಾಣಿ ತಾಭ್ಯಾಮುಪದಿದೇಶ ಸಃ .. 31..
ಗಚ್ಛನ್ಸಹಾನುಜೋ ರಾಮಃ ಕೌಶಿಕೇನ ಪ್ರಚೋದಿತಃ .
ತಾಟಕಾಮವಧೀದ್ಧೀಮಾನ್ ಲೋಕಪೀಡನತತ್ಪರಾಂ .. 32..

ತತಃ ಸಿದ್ಧಾಶ್ರಮಂ ಪ್ರಾಪ್ಯ ಕೌಶಿಕಃ ಸಹರಾಘವಃ .
ಅಧ್ವರಂ ಚ ಸಮಾರೇಭೇ ರಾಕ್ಷಸಾಶ್ಚ ಸಮಾಗಮನ್ .. 33..

ರಾಘವಸ್ತು ತತೋಽಸ್ತ್ರೇಣ ಕ್ಷಿಪ್ತ್ವಾ ಮಾರೀಚಮರ್ಣವೇ .

ಸುಬಾಹುಪ್ರಮುಖಾನ್ ಹತ್ವಾ ಯಜ್ಞಂ ಚಾಪಾಲಯನ್ಮುನೇಃ .. 34..
ಕೌಶಿಕೇನ ತತೋ ರಾಮೋ ನೀಯಮಾನಃ ಸಹಾನುಜಃ .
ಅಹಲ್ಯಾಶಾಪನಿರ್ಮೋಕ್ಷಂ ಕೃತ್ವಾ ಸಂಪ್ರಾಪ ಮೈಥಿಲಂ .. 35..

ಜನಕೇನಾರ್ಚಿತೋ ರಾಮಃ ಕೌಶಿಕೇನ ಪ್ರಚೋದಿತಃ .
ಸೀತಾನಿಮಿತ್ತಮಾನೀತಂ ಬಭಂಜ ಧನುರೈಶ್ವರಂ .. 36..

ತತೋ ದಶರಥಂ ದೂತೈರಾನಾಯ್ಯ ಮಿಥಿಲಾಧಿಪಃ .
ರಾಮಾದಿಭ್ಯಸ್ತತ್ಸುತೇಭ್ಯಃ ಸೀತಾದ್ಯಾಃ ಕನ್ಯಕಾ ದದೌ .. 37..

ತತೋ ಗುರುನಿಯೋಗೇನ ಕೃತೋದ್ವಾಹಃ ಸಹಾನುಜಃ .
ರಾಘವೋ ನಿರ್ಯಯೌ ತೇನ ಜನಕೇನೋರು ಮಾನಿತಃ .. 38..
ತದಾಕರ್ಣ್ಯ ಧನುರ್ಭಂಗಮಾಯಾಂತಂ ರೋಷಭೀಷಣಂ .

ವಿಜಿತ್ಯ ಭಾರ್ಗವಂ ರಾಮಮಯೋಧ್ಯಾಂ ಪ್ರಾಪ ರಾಘವಃ .. 39..
ತತಃ ಸರ್ವಜನಾನಂದಂ ಕುರ್ವಾಣಶ್ಚೇಷ್ಟಿತೈಃ ಸ್ವಕೈಃ .
ತಾಮಧ್ಯುವಾಸ ಕಾಕುತ್ಸ್ಥಃ ಸೀತಯಾ ಸಹಿತಃ ಸುಖಂ .. 40..

..ಇತಿ ಶ್ರೀರಾಮೋದಂತೇ ಬಾಲಕಾಂಡಃ ಸಮಾಪ್ತಃ ..

.. ಅಥ ಅಯೋಧ್ಯಾಕಾಂಡಃ ..
ಏತಸ್ಮಿನ್ನಂತರೇ ಗೇಹಂ ಮಾತುಲಸ್ಯ ಯುಧಾಜಿತಃ .
ಪ್ರಯಯೌ ಭರತಃ ಪ್ರೀತಃ ಶತ್ರುಘ್ನೇನ ಸಮನ್ವಿತಃ .. 1..
ತತಃ ಪ್ರಕೃತಿಭಿಃ ಸಾಕಂ ಮಂತ್ರಯಿತ್ವಾ ಸ ಭೂಪತಿಃ .
ಅಭಿಷೇಕಾಯ ರಾಮಸ್ಯ ಸಮಾರೇಭೇ ಮುದಾನ್ವಿತಃ .. 2..

ಕೈಕೇಯೀ ತು ಮಹೀಪಾಲಂ ಮಂಥರಾದೂಷಿತಾಶಯಾ .

ವರದ್ವಯಂ ಪುರಾ ದತ್ತಂ ಯಯಾಚೇ ಸತ್ಯಸಂಗರಂ .. 3..

ವನವಾಸಾಯ ರಾಮಸ್ಯ ರಾಜ್ಯಾಪ್ತ್ಯೈ ಭರತಸ್ಯ ಚ .

ತಸ್ಯಾ ವರದ್ವಯಂ ಕೃಚ್ಛ್ರಮನುಜಜ್ಞೇ ಮಹೀಪತಿಃ .. 4..
ರಾಮಂ ತದೈವ ಕೈಕೇಯೀ ವನವಾಸಾಯ ಚಾದಿಶತ್ .

ಅನುಜ್ಞಾಪ್ಯ ಗುರೂನ್ಸರ್ವಾನ್ನಿರ್ಯಯೌ ಚ ವನಾಯ ಸಃ .. 5..
ದೃಷ್ಟ್ವಾ ತಂ ನಿರ್ಗತಂ ಸೀತಾ ಲಕ್ಷ್ಮಣಶ್ಚಾನುಜಗ್ಮತುಃ .
ಸಂತ್ಯಜ್ಯ ಸ್ವಗೃಹಾನ್ಸರ್ವೇ ಪೌರಾಶ್ಚಾನುಯಯುರ್ದ್ರುತಂ .. 6..

ವಂಚಯಿತ್ವಾ ತು ತಾನ್ಪೌರಾನ್ನಿದ್ರಾಣಾನ್ನಿಶಿ ರಾಘವಃ . var - ಕೃಶಾನ್ ಪೌರಾನ್
ವಾಹ್ಯಮಾನಂ ಸುಮಂತ್ರೇಣ ರಥಮಾರುಹ್ಯ ಚಾಗಮತ್ .. 7..

ಶ್ರಿಂಗಿಬೇರಪುರಂ ಗತ್ವಾ ಗಂಗಾಕೂಲೇಽಥ ರಾಘವಃ .
ಗುಹೇನ ಸತ್ಕೃತಸ್ತತ್ರ ನಿಶಾಮೇಕಾಮುವಾಸ ಚ .. 8..

ಸಾರಥಿಂ ಸಂನಿಮಂತ್ರ್ಯಾಸೌ ಸೀತಾಲಕ್ಷ್ಮಣಸಂಯುತಃ .
ಗುಹೇನಾನೀತಯಾ ನಾವಾ ಸಂತತಾರ ಚ ಜಾಹ್ನವೀಂ .. 9..

ಭರದ್ವಾಜಮುನಿಂ ಪ್ರಾಪ್ಯ ತಂ ನತ್ವಾ ತೇನ ಸತ್ಕೃತಃ .
ರಾಘವಸ್ತಸ್ಯ ನಿರ್ದೇಶಾಚ್ಚಿತ್ರಕೂಟೇಽವಸತ್ಸುಖಂ .. 10..

ಅಯೋಧ್ಯಾಂ ತು ತತೋ ಗತ್ವಾ ಸುಮಂತ್ರಃ ಶೋಕವಿಹ್ವಲಃ .
ರಾಜ್ಞೇ ನ್ಯವೇದಯತ್ಸರ್ವಂ ರಾಘವಸ್ಯ ವಿಚೇಷ್ಟಿತಂ .. 11..

ತದಾಕರ್ಣ್ಯ ಸುಮಂತ್ರೋಕ್ತಂ ರಾಜಾ ದುಃಖವಿಮೂಢಧೀಃ .
ರಾಮರಾಮೇತಿ ವಿಲಪಂದೇಹಂ ತ್ಯಕ್ತ್ವಾ ದಿವಂಯಯೌ .. 12..

ಮಂತ್ರಿಣಸ್ತು ವಸಿಷ್ಠೋಕ್ತ್ಯಾ ದೇಹಂ ಸಂರಕ್ಷ್ಯ ಭೂಪತೇಃ .
ದೂತೈರಾನಾಯಯನ್ ಕ್ಷಿಪ್ರಂ ಭರತಂ ಮಾತುಲಾಲಯಾತ್ .. 13..

ಭರತಸ್ತು ಮೃತಂ ಶ್ರುತ್ವಾ ಪಿತರಂ ಕೈಕಯೀಗಿರಾ .

ಸಂಸ್ಕಾರಾದಿ ಚಕಾರಾಸ್ಯ ಯಥಾವಿಧಿ ಸಹಾನುಜಃ .. 14..
ಅಮಾತ್ಯೈಶ್ಚೋದ್ಯಮಾನೋಽಪಿ ರಾಜ್ಯಾಯ ಭರತಸ್ತದಾ .

ವನಾಯೈವಯಯೌ ರಾಮಮಾನೇತುಂ ನಾಗರೈಃ ಸಹ .. 15..

ಸ ಗತ್ವಾ ಚಿತ್ರಕೂಟಸ್ಥಂ ರಾಮಂ ಚೀರಜಟಾಧರಂ .

ಯಯಾಚೇ ರಕ್ಷಿತುಂ ರಾಜ್ಯಂ ವಸಿಷ್ಠಾದ್ಯೈರ್ದ್ವಿಜೈಃ ಸಹ .. 16..

ಚತುರ್ದಶ ಸಮಾ ನೀತ್ವಾ ಪುನರೇಷ್ಯಾಮ್ಯಹಂ ಪುರೀಂ . var aiShyAmi

ಪುನರೈಷ್ಯಾಮ್ಯಹಂ
ಇತ್ಯುಕ್ತ್ವಾ ಪಾದುಕೇ ದತ್ತ್ವಾ ತಂ ರಾಮಃ ಪ್ರತ್ಯಯಾಪಯತ್ .. 17..

ಗೃಹೀತ್ವಾ ಪಾದುಕೇ ತಸ್ಮಾದ್ಭರತೋ ದೀನಮಾನಸಃ .
ನಂದಿಗ್ರಾಮೇ ಸ್ಥಿತಸ್ತಾಭ್ಯಾಂ ರರಕ್ಷ ಚ ವಸುಂಧರಾಂ .. 18..

ರಾಘವಸ್ತು ಗಿರೇಸ್ತಸ್ಮಾದ್ಗತ್ವಾಽತ್ರಿಂ ಸಮವಂದತ .

ತತ್ಪತ್ನೀ ತು ತದಾ ಸೀತಾಂ ಭೂಷಣೈಃ ಸ್ವೈರಭೂಷಯತ್ .. 19..

ಉಷಿತ್ವಾ ತು ನಿಶಾಮೇಕಾಮಶ್ರಮೇ ತಸ್ಯ ರಾಘವಃ .
ವಿವೇಶ ದಂಡಕಾರಣ್ಯಂ ಸೀತಾಲಕ್ಷ್ಮಣಸಂಯುತಃ .. 20..
..ಇತಿ ಶ್ರೀರಾಮೋದಂತೇ ಅಯೋಧ್ಯಾಕಾಂಡಃ ಸಮಾಪ್ತಃ ..

..ಅಥ ಆರಣ್ಯಕಾಂಡಃ ..
ವ್ರಜನ್ವನೇನ ಕಾಕುತ್ಸ್ಥೋ ವಿರಾಧಂ ವಿಧಿಚೋದಿತಂ .

ಸದಾರಾನುಜಮಾತ್ಮಾನಂ ಹರಂತಮವಧೀತ್ತದಾ .. 1..

ಶರಭಂಗಾಶ್ರಮಂ ಪ್ರಾಪ್ಯ ಸ್ವರ್ಗತಿಂ ತಸ್ಯ ವೀಕ್ಷ್ಯ ಸಃ .
ಪ್ರತಿಜಜ್ಞೇ ರಾಕ್ಷಸಾನಾಂ ವಧಂ ಮುನಿಭಿರರ್ಥಿತಃ .. 2..
ತಸ್ಮಾದ್ಗತ್ವಾ ಸುತೀಕ್ಷ್ಣಂ ಚ ಪ್ರಣಮ್ಯಾನೇನ ಪೂಜಿತಃ .
ಅಗಸ್ತ್ಯಸ್ಯಾಶ್ರಮಂ ಪ್ರಾಪ್ಯ ತಂ ನನಾಮ ರಘೂತ್ತಮಃ .. 3..
ರಾಮಾಯ ವೈಷ್ಣವಂ ಚಾಪಮೈಂದ್ರಂ ತೂಣೀಯುಗಂ ತಥಾ .

ಬ್ರಾಹ್ಮಂ ಚಾಸ್ತ್ರಂ ಚ ಖಡ್ಗಂ ಚ ಪ್ರದದೌ ಕುಂಭಸಂಭವಃ .. 4..
ತತಃ ಸ ಗಚ್ಛನ್ಕಾಕುತ್ಸ್ಥಃ ಸಮಾಗಮ್ಯ ಜಟಾಯುಷಂ .

ವೈದೇಹ್ಯಾಃ ಪಾಲನಾಯೈನಂ ಶ್ರದ್ಧಧೇ ಪಿತೃವಲ್ಲಭಂ .. 5..

ತತಃ ಪಂಚವಟೀಂ ಪ್ರಾಪ್ಯ ತತ್ರ ಲಕ್ಷ್ಮಣನಿರ್ಮಿತಾಂ .

ಪರ್ಣಶಾಲಾಮಧ್ಯುವಾಸ ಸೀತಯಾ ಸಹಿತಃ ಸುಖಂ .. 6..

ತತ್ರಾಭ್ಯೇತ್ಯೈಕದಾ ರಾಮಂ ವವ್ರೇ ಶೂರ್ಪಣಖಾಽಭಿಕಾ .

ತನ್ನಿರಸ್ತಾ ಲಕ್ಷ್ಮಣಂ ಚ ವವ್ರೇ ಸೋಽಪಿ ನಿರಾಕರೋತ್ .. 7..

ರಾಮಮೇವ ತತೋ ವವ್ರೇ ಕಾಮಾರ್ತಾ ಕಾಮಸನ್ನಿಭಂ .

ಪುನಶ್ಚ ಧಿಕ್ಕೃತಾ ತೇನ ಸೀತಾಮಭ್ಯದ್ರವದ್ರುಷಾ .. 8..

ಲಕ್ಷ್ಮಣೇನ ತದಾ ರೋಷಾತ್ಕೃತ್ತಶ್ರವಣನಾಸಿಕಾ .

ಸಾ ತು ಗತ್ವಾ ಜನಸ್ಥಾನಂ ಖರಾಯೈತನ್ನ್ಯವೇದಯತ್ .. 9..

ತದಾಕರ್ಣ್ಯ ಖರಃ ಕ್ರುದ್ಧೋ ರಾಘವಂ ಹಂತುಮಾಯಯೌ .

ದೂಷಣತ್ರಿಶಿರೋಮುಖ್ಯೈರ್ಯಾತುಧಾನೈಃ ಸಮನ್ವಿತಃ .. 10..
ತತ್ಕ್ಷಣಂ ಲಕ್ಷ್ಮಣೇ ಸೀತಾಂ ನಿಧಾಯ ರಘುನಂದನಃ .
ಖರಂ ಸಹಾನುಗಂ ಸಂಖ್ಯೇ ಜಘಾನಾಲಘುವಿಕ್ರಮಃ .. 11..

ತತಃ ಶೂರ್ಪಣಖಾ ಗತ್ವಾ ಲಂಕಾಂ ಶೋಕಸಮನ್ವಿತಾ .

ನ್ಯವೇದಯದ್ರಾವಣಾಯ ವೃತ್ತಾಂತಂ ಸರ್ವಮಾದಿತಃ .. 12..
ತಚ್ಛ್ರುತ್ವಾ ರಾವಣಃ ಸೀತಾಂ ಹರ್ತುಂ ಕೃತಮತಿಸ್ತದಾ .

ಮಾರೀಚಸ್ಯಾಶ್ರಮಂ ಪ್ರಾಪ್ಯ ಸಾಹಾಯ್ಯೇ ತಮಚೋದಯತ್ .. 13..

ಸೋಽಪಿ ಸ್ವರ್ಣಮೃಗೋ ಭೂತ್ವಾ ಸೀತಾಯಾಃ ಪ್ರಮುಖೇಽಚರತ್ .

ಸಾ ತು ತಂ ಮೃಗಮಾಹರ್ತುಂ ಭರ್ತಾರಂ ಸಮಯಾಚತ .. 14..

ನಿಯುಜ್ಯ ಲಕ್ಷ್ಮಣಂ ಸೀತಾಂ ರಕ್ಷಿತುಂ ರಘುನಂದನಃ .
ಅನ್ವಗಚ್ಛನ್ಮೃಗಂ ತೂರ್ಣಂ ದ್ರವಂತಂ ಕಾನನಾಂತರೇ .. 15..

ವಿವ್ಯಾಧ ಚ ಮೃಗಂ ರಾಮಃ ಸ ನಿಜಂ ರೂಪಮಾಸ್ಥಿತಃ .
ಹಾ ಸೀತೇ ಲಕ್ಷ್ಮಣೇತ್ಯೇವಂ ರುದನ್ಪ್ರಾಣಾನ್ಸಮತ್ಯಜತ್ .. 16..

ಏತದಾಕರ್ಣ್ಯ ವೈದೇಹ್ಯಾ ಲಕ್ಷ್ಮಣಶ್ಚೋದಿತೋ ಭೃಶಂ .

ತದ್ರಕ್ಷಾಂ ದೇವತಾಃ ಪ್ರಾರ್ಥ್ಯ ಪ್ರಯಯೌ ರಾಘವಾಂತಿಕಂ .. 17..

ತದಂತರೇ ಸಮಾಸಾದ್ಯ ರಾವಣೋ ಯತಿರೂಪಧೃತ್ .

ಸೀತಾಂ ಗೃಹೀತ್ವಾ ಪ್ರಯಯೌ ಗಗನೇನ ಮುದಾಽನ್ವಿತಃ .. 18..
ತತೋ ಜಟಾಯುರಾಲೋಕ್ಯ ನೀಯಮಾನಾಂ ತು ಜಾನಕೀಂ .

ಪ್ರಾಹರದ್ರಾವಣಂ ಪ್ರಾಪ್ಯ ತುಂಡಪಕ್ಷನಖೈರ್ಭೃಶಂ .. 19..

ಛಿತ್ತ್ವೈನಂ ಚಂದ್ರಹಾಸೇನ ಪಾತಯಿತ್ವಾ ಚ ಭೂತಲೇ .

ಗೃಹೀತ್ವಾ ರಾವಣಃ ಸೀತಾಂ ಪ್ರಾವಿಶನ್ನಿಜಮಂದಿರಂ .. 20..

ಅಶೋಕವನಿಕಾಮಧ್ಯೇ ಸಂಸ್ಥಾಪ್ಯ ಜನಕಾತ್ಮಜಾಂ .

ರಾವಣೋ ರಕ್ಷಿತುಂ ಚೈನಾಂ ನಿಯುಯೋಜ ನಿಶಾಚರೀಃ .. 21..
ಹತ್ವಾ ರಾಮಸ್ತು ಮಾರೀಚಮಾಗಚ್ಛನ್ನನುಜೇರಿತಾಂ .

ವಾರ್ತ್ತಾಮಾಕರ್ಣ್ಯ ದುಃಖಾರ್ತಃ ಪರ್ಣಶಾಲಾಮುಪಾಗಮತ್ .. 22..

ಅದೃಷ್ಟ್ವಾ ತತ್ರ ವೈದೇಹೀಂ ವಿಚಿನ್ವಾನೋ ವನಾಂತರೇ .

ಸಹಾನುಜೋ ಗೃಧ್ರರಾಜಂ ಛಿನ್ನಪಕ್ಷಂ ದದರ್ಶ ಸಃ .. 23..
ತೇನೋಕ್ತಾಂ ಜಾನಕೀವಾರ್ತ್ತಾಂ ಶ್ರುತ್ವಾ ಪಶ್ಚಾನ್ಮೃತಂ ಚ ತಂ .

ದಗ್ಧ್ವಾ ಸಹಾನುಜೋ ರಾಮಶ್ಚಕ್ರೇ ತಸ್ಯೋದಕಕ್ರಿಯಾಂ .. 24..

ಆತ್ಮನೋಽಭಿಭವಂ ಪಶ್ಚಾತ್ಕುರ್ವತೀಂ ಪಥಿ ಲಕ್ಷ್ಮಣಃ .
ಅಯೋಮುಖೀಂ ಚಕಾರಾಶು ಕೃತ್ತಶ್ರವಣನಾಸಿಕಾಂ .. 25..

ಗೃಹೀತೌ ತೌ ಕಬಂಧೇನ ಭುಜೌ ತಸ್ಯ ನ್ಯಕೃಂತತಾಂ .

ತತಸ್ತು ಯಾಚಿತೌ ತೇನ ತದ್ದೇಹಂ ದೇಹತುಶ್ಚ ತೌ .. 26..

ಸ ತು ದಿವ್ಯಾಕೃತಿರ್ಭೂತ್ವಾ ರಾಮಂ ಸೀತೋಪಲಬ್ಧಯೇ .

6 sanskritdocuments.org



ಶ್ರೀರಾಮೋದಂತಂ

ಸುಗ್ರೀವಮೃಷ್ಯಮೂಕಸ್ಥಂ ಯಾಹೀತ್ಯುಕ್ತ್ವಾ ದಿವಂಯಯೌ .. 27..

ತತಃ ಪ್ರೀತೋ ರಘುಶ್ರೇಷ್ಠಃ ಶಬರ್ಯಾಶ್ರಮಮಭ್ಯಯಾತ್ .

ತಯಾಽಭಿಪೂಜಿತಃ ಪಶ್ಚಾತ್ಪಂಪಾಂ ಪ್ರಾಪ ಸಲಕ್ಷ್ಮಣಃ .. 28..
..ಇತಿ ಶ್ರೀರಾಮೋದಂತೇ ಆರಣ್ಯಕಾಂಡಃ ಸಮಾಪ್ತಃ ..

..ಅಥ ಕಿಷ್ಕಿಂಧಾಕಾಂಡಃ ..
ಹನೂಮಾನಥ ಸುಗ್ರೀವನಿರ್ದಿಷ್ಟೋ ರಾಮಲಕ್ಷ್ಮಣೌ .

ಪ್ರಾಪ್ಯ ಜ್ಞಾತ್ವಾ ತು ವೃತ್ತಾಂತಂ ತೇನ ತೌ ಸಮಯೋಜಯತ್ .. 1.. var - ಶ್ರುತ್ವಾ
ತತೋ ರಾಮಸ್ಯ ವೃತ್ತಾಂತಂ ಸುಗ್ರೀವಾಯ ನಿವೇದ್ಯ ಸಃ .
ಸಖ್ಯಂ ಚ ಕಾರಯಾಮಾಸ ತಯೋಃ ಪಾವಕಸನ್ನಿಧೌ .. 2..

ಪ್ರತಿಜಜ್ಞೇ ತದಾ ರಾಮೋ ಹನಿಷ್ಯಾಮೀತಿ ವಾಲಿನಂ .

ದರ್ಶಯಿಷ್ಯಾಮಿ ವೈದೇಹೀಮಿತ್ಯನ್ಯೇನ ಚ ಸಂಶ್ರುತಂ .. 3..

ಸುಗ್ರೀವೇಣಾಥ ರಾಮಾಯ ಭ್ರಾತೃವೈರಸ್ಯ ಕಾರಣಂ .

ನಿವೇದಿತಮಶೇಷಂ ಚ ಬಲಾಧಿಕ್ಯಂ ಚ ತಸ್ಯ ತತ್ .. 4..

ತತ್ಕ್ಷಣಂ ದುಂದುಭೇಃ ಕಾಯಂ ಸುಗ್ರೀವೇಣ ಪ್ರದರ್ಶಿತಂ .

ಸುದೂರಂ ಪ್ರೇಷಯಾಮಾಸ ಪಾದಾಂಗುಷ್ಠೇನ ರಾಘವಃ .. 5..
ಪುನಶ್ಚ ದರ್ಶಿತಾಂಸ್ತೇನ ಸಾಲಾನ್ಸಪ್ತ ರಘೂತ್ತಮಃ .
ಬಾಣೇನೈಕೇನ ಚಿಚ್ಛೇದ ಸಾರ್ಧಂ ತಸ್ಯಾನುಶಂಕಯಾ .. 6..

ಕಿಷ್ಕಿಂಧಾಂ ಪ್ರಾಪ್ಯ ಸುಗ್ರೀವಸತೋ ರಾಮಸಮನ್ವಿತಃ .
ಜಗರ್ಜಾತೀವ ಸಂಹೃಷ್ಟಃ ಕೋಪಯನ್ ವಾನರಾಧಿಪಂ .. 7..

ವಾಲೀ ನಿಷ್ಕ್ರಮ್ಯ ಸುಗ್ರೀವಂ ಸಮರೇಽಪೀಡಯದ್ಭೃಶಂ .

ಸೋಽಪಿ ಸಂಭಗ್ನಸರ್ವಾಂಗಃ ಪ್ರಾದ್ರವದ್ರಾಘವಾಂತಿಕಂ .. 8..

ಕೃತಚಿಹ್ನಸ್ತು ರಾಮೇಣ ಪುನರೇವ ಸ ವಾಲಿನಂ .

ರಣಾಯಾಹ್ವಯತ ಕ್ಷಿಪ್ರಂ ತಸ್ಥೌ ರಾಮಸ್ತಿರೋಹಿತಃ .. 9..
ಹೇಮಮಾಲೀ ತತೋ ವಾಲೀ ತಾರಯಾಽಭಿಹಿತಂ ಹಿತಂ .

ನಿರಸ್ಯ ಕುಪಿತೋ ಭ್ರಾತ್ರಾ ರಣಂ ಚಕ್ರೇ ಸುದಾರುಣಂ .. 10..

ಬಾಣೇನ ವಾಲಿನಂ ರಾಮೋ ವಿದ್ಧ್ವಾ ಭೂಮೌ ನ್ಯಪಾತಯತ್ .

ಸೋಽಪಿ ರಾಮ ಇತಿ ಜ್ಞಾತ್ವಾ ತ್ಯಕ್ತ್ವಾ ದೇಹಂ ದಿವಂಯಯೌ .. 11..

ಪಶ್ಚಾತ್ತಪಂತಂ ಸುಗ್ರೀವಂ ಸಮಾಶ್ವಾಸ್ಯ ರಘೂತ್ತಮಃ .
ವಾನರಾಣಾಮಧಿಪತಿಂ ಚಕಾರಾಶ್ರಿತವತ್ಸಲಃ .. 12..
ತತೋ ಮಾಲ್ಯವತಃ ಪೃಷ್ಠೇ ರಾಮೋ ಲಕ್ಷ್ಮಣಸಂಯುತಃ .

ಉವಾಸ ಚತುರೋ ಮಾಸಾನ್ಸೀತಾವಿರಹದುಃಖಿತಃ .. 13..
ಅಥ ರಾಮಸ್ಯ ನಿರ್ದೇಶಾಲ್ಲಕ್ಷ್ಮಣೋ ವಾನರಾಧಿಪಂ .

ಆನಯತ್ಪ್ಲವಗೈಃ ಸಾರ್ಧಂ ಹನೂಮತ್ಪ್ರಮುಖೈರ್ಗಿರಿಂ .. 14..

ಸುಗ್ರೀವೋ ರಾಘವಂ ದೃಷ್ಟ್ವಾ ವಚನಾತ್ತಸ್ಯ ವಾನರಾನ್ .

ನ್ಯಯುಂಕ್ತ ಸೀತಾಮನ್ವೇಷ್ಟುಮಾಶಾಸು ಚತಸೃಷ್ವಪಿ .. 15..

ತತೋ ಹನುಮತಃ ಪಾಣೌ ದದೌ ರಾಮೋಽಙ್ಗುಲೀಯಕಂ .

ವಿಶ್ವಾಸಾಯ ತು ವೈದೇಹ್ಯಾಸ್ತದ್ಗೃಹೀತ್ವಾ ಸ ನಿರ್ಯಯೌ .. 16..

ತತೋ ಹನೂಮತ್ಪ್ರಮುಖಾಃ ವಾನರಾ ದಕ್ಷಿಣಾಂ ದಿಶಂ .

ಗತ್ವಾ ಸೀತಾಂ ವಿಚಿನ್ವಂತಃ ಪರ್ವತಂ ವಿಂಧ್ಯಮಾಪ್ನುವನ್ .. 17..

ಸಮಯಾತಿಕ್ರಮಾತ್ತತ್ರ ಚಕ್ರುಃ ಪ್ರಾಯೋಪವೇಶನಂ .

ತೇಽತ್ರ ಸಂಪಾತಿನಾ ಪ್ರೋಕ್ತಾಂ ಸೀತಾವಾರ್ತ್ತಾಂ ಚ ಶುಶ್ರುವುಃ .. 18..
ತತಃ ಪ್ರಾಪುರುದನ್ವಂತಮಂಗದಾದ್ಯಾಃ ಪ್ಲವಂಗಮಾಃ .
ತಂ ವಿಲಂಘಯಿತುಂ ತೇಷಾಂ ನ ಕಶ್ಚಿದಭವತ್ಕ್ಷಮಃ .. 19..
ಸ್ವಪ್ರಭಾವಪ್ರಶಂಸಾಭಿಸ್ತದಾ ಜಾಂಬವದುಕ್ತಿಭಿಃ .
ಸಂವರ್ಧಿತೋ ಮಹೇಂದ್ರಾದ್ರಿಮಾರುರೋಹಾನಿಲಾತ್ಮಜಃ .. 20..
..ಇತಿ ಶ್ರೀರಾಮೋದಂತೇ ಕಿಷ್ಕಿಂಧಾಕಾಂಡಃ ಸಮಾಪ್ತಃ ..

..ಅಥ ಸುಂದರಕಾಂಡಃ ..
ಅಭಿವಂದ್ಯಾಥ ಸಕಲಾನಮರಾನ್ಪವನಾತ್ಮಜಃ .
ಪುಪ್ಲುವೇ ಚ ಗಿರೇಸ್ತಸ್ಮಾದ್ವಿಲಂಘಯಿತುಮರ್ಣವಂ 1..

ಸ ಸಮುಲ್ಲಂಘ್ಯ ಮೈನಾಕಂ ಸುರಸಾಮಭಿವಂದ್ಯ ಚ .

ನಿಹತ್ಯ ಸಿಂಹಿಕಾಂ ನೀತ್ಯಾ ಪಾರಂ ಪ್ರಾಪ ಮಹೋದಧೇಃ .. 2..
ಲಂಕಾಧಿದೇವತಾಂ ಜಿತ್ವಾ ತಾಂ ಪ್ರವಿಶ್ಯಾನಿಲಾತ್ಮಜಃ .
ಸೀತಾಂ ವಿಚಿನ್ವನ್ನದ್ರಾಕ್ಷೀನ್ನಿದ್ರಾಣಂ ನಿಶಿ ರಾವಣಂ .. 3..

ಅಪಶ್ಯಂಸ್ತತ್ರ ವೈದೇಹೀಂ ವಿಚಿನ್ವಾನಸ್ತತಸ್ತತಃ .
ಅಶೋಕವನಿಕಾಂ ಗತ್ವಾ ಕಾಂ ಚಿದಾರ್ತಾಂ ದದರ್ಶ ಸಃ .. 4.. var - ಸೀತಾಂ ಖಿನ್ನಾಂ
ಪಾದಪಂ ಕಂಚಿದಾರುಹ್ಯ ತತ್ಪಲಾಶೈಃ ಸುಸಂವೃತಃ .
ಆಸ್ತೇ ಸ್ಮ ಮಾರುತಿಸ್ತತ್ರ ಸೀತೇಯಮಿತಿ ತರ್ಕಯನ್ .. 5..

ರಾವಣಸ್ತು ತದಾಽಭ್ಯೇತ್ಯ ಮೈಥಿಲೀಂ ಮದನಾರ್ದಿತಃ .
ಭಾರ್ಯಾ ಭವ ಮಮೇತ್ಯೇವಂ ಬಹುಧಾ ಸಮಯಾಚತ .. 6..

ಅಹಂ ತ್ವದ್ವಶಗಾ ನ ಸ್ಯಾಮಿತ್ಯೇಷಾ ತಂ ನಿರಾಕರೋತ್ . var - ತ್ವದನುಗಾ

ಕಾಮಮನ್ಯುಪರೀತಾತ್ಮಾ ರಾವಣೋಽಪಿ ತದಾ ಯಯೌ .. 7..

ನಿರ್ಗತೇ ರಾವಣೇ ಸೀತಾಂ ಪ್ರಲಪಂತೀಂ ಸ ಮಾರುತಿಃ .
ಉಕ್ತ್ವಾ ರಾಮಸ್ಯ ವೃತ್ತಾಂತಂ ಪ್ರದದೌ ಚಾಂಗುಲೀಯಕಂ .. 8..

ತತ್ಸಮಾದಾಯ ವೈದೇಹೀ ವಿಲಪ್ಯ ಚ ಭೃಶಂ ಪುನಃ .
ಚೂಡಾಮಣಿಂ ದದೌ ತಸ್ಯ ಕರೇ ಜಗ್ರಾಹ ಸೋಽಪಿ ತಂ .. 9..

ಮಾ ವಿಷಾದಂ ಕೃಥಾ ದೇವಿ ರಾಘವೋ ರಾವಣಂ ರಣೇ .

ಹತ್ವಾ ತ್ವಾಂ ನೇಷ್ಯತೀತ್ಯೇನಾಮಾಶ್ವಾಸ್ಯ ಸ ವಿನಿರ್ಯಯೌ .. 10..

ನೀತಿಮಾನ್ ಸೋಽಪಿ ಸಂಚಿಂತ್ಯ ಬಭಂಜೋಪವನಂ ಚ ತತ್ .

ಅಕ್ಷಾದೀನಿ ಚ ರಕ್ಷಾಂಸಿ ಬಹೂನಿ ಸಮರೇಽವಧೀತ್ .. 11..

ತತಃ ಶಕ್ರಜಿತಾ ಯುದ್ಧೇ ಬದ್ಧಃ ಪವನನಂದನಃ .
ಪ್ರತಾಪಂ ರಘುನಾಥಸ್ಯ ರಾವಣಾಯ ನ್ಯವೇದಯತ್ .. 12.. var - ರಾವಣಂ ತಂ
ರಕ್ಷೋದೀಪಿತಲಾಂಗೂಲಃ ಸ ತು ಲಂಕಾಮಶೇಷತಃ .
ದಗ್ಧ್ವಾ ಸಾಗರಮುತ್ತೀರ್ಯ ವಾನರಾನ್ಸಮುಪಾಗಮತ್ .. 13..

ಸ ಗತ್ವಾ ವಾನರೈಃ ಸಾಕಂ ರಾಘವಾಯಾತ್ಮನಾ ಕೃತಂ .

ನಿವೇದಯಿತ್ವಾ ಸಕಲಂ ದದೌ ಚೂಡಾಮಣಿಂ ಚ ತಂ .. 14..

..ಇತಿ ಶ್ರೀರಾಮೋದಂತೇ ಸುಂದರಕಾಂಡಃ ಸಮಾಪ್ತಃ ..

..ಅಥಯುದ್ಧಕಾಂಡಃ ..
ಅಥಾಸಂಖ್ಯೈಃ ಕಪಿಗಣೈಃ ಸುಗ್ರೀವಪ್ರಮುಖೈಃ ಸಹ .

ನಿರ್ಯಯೌ ರಾಘವಸ್ತೂರ್ಣಂ ತೀರಂ ಪ್ರಾಪ ಮಹೋದಧೇಃ .. 1..
ತದಾ ವಿಭೀಷಣೋ ಭ್ರಾತ್ರಾ ತ್ಯಕ್ತೋ ರಾಮಮುಪಾಗಮತ್ .

ಲಂಕಾಧಿಪತ್ಯೇಽಭ್ಯಷಿಂಚದೇನಂ ರಾಮೋಽರಿಮರ್ದನಃ .. 2..
ದತ್ತಮಾರ್ಗಃ ಸಮುದ್ರೇಣ ತತ್ರ ಸೇತುಂ ನಲೇನ ಸಃ . var - ಉಕ್ತಮಾರ್ಗಃ
ಕಾರಯಿತ್ವಾ ತೇನ ಗತ್ವಾ ಸುವೇಲಂ ಪ್ರಾಪ ಪರ್ವತಂ .. 3..

ತತೋ ರಾಘವನಿರ್ದಿಷ್ಟಾ ನೀಲಮುಖ್ಯಾಃ ಪ್ಲವಂಗಮಾಃ .
ರುರುಧುಃ ಸರ್ವತೋ ಲಂಕಾಂ ವೃಕ್ಷಪಾಷಾಣಪಾಣಯಃ .. 4..
ರಾವಣಸ್ಯ ನಿಯೋಗೇನ ನಿರ್ಗತಾನ್ಯುಧಿ ರಾಕ್ಷಸಾನ್ .

ಪ್ರಹಸ್ತಪ್ರಮುಖಾನ್ಹತ್ವಾ ನೇದುಸ್ತೇ ಸಿಂಹವಿಕ್ರಮಾಃ .. 5..
ಸುಗ್ರೀವಶ್ಚ ಹನೂಮಾಂಶ್ಚ ತಥಾ ರಾಘವಲಕ್ಷ್ಮಣೌ .

ರಾಕ್ಷಸಾನ್ಸುಬಹೂನ್ಯುದ್ಧೇ ಜಘ್ನುರ್ಭೀಮಪರಾಕ್ರಮಾಃ .. 6..
ರಾವಣಿಸ್ತು ತದಾಽಭ್ಯೇತ್ಯ ಸಮರೇ ರಾಮಲಕ್ಷ್ಮಣೌ . var - ತದಾಽಭೇತ್ಯ

ನನಾಹ ನಾಗಪಾಶೇನ ನಾಗಾರಿಸ್ತೌ ವ್ಯಮೋಚಯತ್ .. 7..

ರಾವಣೋಽಪಿ ತತೋ ಯುದ್ಧೇ ರಾಘವೇಣ ಪರಾಜಿತಃ .
ಕುಂಭಕರ್ಣಂ ಪ್ರಬೋಧ್ಯಾಶು ರಾಮಂ ಹಂತುಂ ನ್ಯಯುಂಕ್ತ ಚ .. 8..

NOTE: at this point in yuddha kANDaM, after shloka 8,

there are two different versions available from different editions

VERSION 1 (only 14 shlokas after shloka 8)

Reference: SiddharUpam (In Malayalam)

ರಕ್ಷೋಭಿಸ್ಸಹ ನಿರ್ಯಾಯ ಭಕ್ಷಯಂತಂ ಪ್ಲವಂಗಮಾನ್ .

ಸಹಾನುಗಂ ಕುಂಭಕರ್ಣಂ ಜಘಾನಾಶು ಸ ರಾಘವಃ .. 9..
ಇಂದ್ರಜಿತ್ಪುನರಪ್ಯಾಜೌ ಸಾನುಜಂ ಚ ರಘೂತ್ತಮಂ .

ಅಮೋಹಯದ್ವಾನರಾಂಶ್ಚ ಬ್ರಹ್ಮಾಸ್ತ್ರೇಣಾಸ್ತ್ರಕೋವಿದಃ .. 10..
ತದೈವ ಗತ್ವಾ ಹನುಮಾನಾನೀಯೌಷಧಿಪರ್ವತಂ .

ತಾನ್ಸರ್ವಾನ್ಬೋಧಯಿತ್ವಾಽಽಶು ತತ್ಸ್ಥಾನೇಽಸ್ಥಾಪಯಚ್ಚ ತಂ .. 11..

ತತೋ ನಿಕುಂಭಿಲಾಂ ಗತ್ವಾ ಸೌಮಿತ್ರಿಃ ಸವಿಭೀಷಣಃ .
ನಿಷಿದ್ಧ್ಯೇಂದ್ರಜಿತೋ ಹೋಮಂ ಸಂಯುಗೇ ತಂ ಜಘಾನ ಚ .. 12..

ತಚ್ಛ್ರುತ್ವಾ ರಾವಣಃ ಕ್ರುದ್ಧೋ ನಿರ್ಯಾಯ ಶರವೃಷ್ಟಿಭಿಃ .
ಪ್ಲವಂಗಮಾನ್ಪೀಡಯಿತ್ವಾ ರಾಮೇಣಯುಯುಧೇ ಭೃಶಂ .. 13..

ರಾಮೋಽಪಿ ಸುಚಿರಂ ತೇನ ಕೃತ್ವಾ ಯುದ್ಧಂ ಸುದಾರುಣಂ .

ಬ್ರಹ್ಮಾಸ್ತ್ರೇಣ ಜಘಾನೈನಂ ಬ್ರಹ್ಮದತ್ತವರಂ ರಿಪುಂ .. 14..

ತದಾ ಶಕ್ರಾದಯೋ ದೇವಾ ಹೃಷ್ಟಾ ರಾವಣನಿಗ್ರಹಾತ್ .

ರಘೂತ್ತಮಸ್ಯೋತ್ತಮಾಂಗೇ ಪುಷ್ಪವೃಷ್ಟಿಮಕುರ್ವತ .. 15..

ರಾಕ್ಷಸಾನಾಮಧಿಪತಿಂ ಕೃತ್ವಾ ರಾಮೋ ವಿಭೀಷಣಂ .

ಅಗ್ನಿಪ್ರವೇಶಸಂಶುದ್ಧಾಂ ಪರಿಜಗ್ರಾಹ ಮೈಥಿಲೀಂ .. 16..

ಪುರಂದರವರೇಣಾಶು ಜೀವಯಿತ್ವಾ ಪ್ಲವಂಗಮಾನ್ .

ಅತೋಷಯದ್ರಘುಶ್ರೇಷ್ಠೋ ವಿವಿಧೈರ್ಧನಸಂಚಯೈಃ .. 17..
ತತಃ ಪುಷ್ಪಕಮಾರುಹ್ಯ ಸಸೀತಃ ಸಹಲಕ್ಷ್ಮಣಃ .
ನಿರ್ಯಯೌ ವಾನರೈಸ್ಸಾಕಂ ರಾಮೋ ರಕ್ಷೋಽಧಿಪೇನ ಚ .. 18..

ಅಯೋಧ್ಯಾಂ ಪ್ರತ್ಯಸೌ ಗಚ್ಛನ್ಪ್ರೇಷಯಿತ್ವಾನಿಲಾತ್ಮಜಂ .

ಭರತಸ್ಯ ಮತಂ ಜ್ಞಾತ್ವಾ ನಂದಿಗ್ರಾಮಮುಪಾಗಮತ್ .. 19..

ಭ್ರಾತೃಭಿಃ ಸಹ ಸಂಗಮ್ಯ ವೇಷಂ ಸಂತ್ಯಜ್ಯ ತಾಪಸಂ .

ಅಯೋಧ್ಯಾಂ ಪ್ರಾವಿಶದ್ರಾಮಃ ಪ್ರೀತೈರ್ಬಂಧುಜನೈಸ್ಸಹ .. 20..

ವಸಿಷ್ಠೋಽಥ ದ್ವಿಜೈಸ್ಸಾಕಂ ಮಂತ್ರಿಸಾಮಂತಸನ್ನಿಧೌ .

10 sanskritdocuments.org



ಶ್ರೀರಾಮೋದಂತಂ

ಸೀತಯಾ ಸಹಿತಂ ರಾಮಮಭ್ಯಷಿಂಚದ್ಯಥಾವಿಧಿ .. 21..

ಆಹ್ಲಾದಯಂಜಗತ್ಸರ್ವಂ ಪೌರ್ಣಮಾಸ್ಯಾಂ ಶಶೀ ಯಥಾ .

ಅಯೋಧ್ಯಾಮವಸದ್ರಾಮಃ ಸೀತಯಾ ಸಹಿತಶ್ಚಿರಂ .. 22..

VERSION 2 (60 shlokas after shloka 8)

Reference: ebook from http://hinduebooks.blogspot.com

ತತೋ ವಾನರಸಂಘಾಂಶ್ಚ ಭಕ್ಷಯಂತಂ ನಿಶಾಚರಂ .

ಐಂದ್ರೇಣಾಸ್ತ್ರೇಣ ರಾಮೋಽಪಿ ನಿಜಘಾನ ರಣೇ ಭೃಶಂ .. 9..

ತತೋ ರಾವಣಸಂದಿಷ್ಟೌ ದೇವಾಂತಕನರಾಂತಕೌ .

ಹನೂಮದಂಗದಾಭ್ಯಾಂ ತು ನಿಹತೌ ರಣಮೂರ್ಧನಿ .. 10..

ಅಥಾತಿಕಾಯಮಾಯಾಂತಂ ರಥಮಾರುಹ್ಯ ವಾಹಿನೀಂ .

ಅರ್ದಯಂತಂ ಮಹಾಕಾಯಂ ಲಕ್ಷ್ಮಣಶ್ಚಾವಧೀಚ್ಛರೈಃ .. 11..
ತತೋ ರಾವಣಸಂದಿಷ್ಟಃ ಶಕ್ರಜಿದ್ರಾಘವೌ ರಣೇ .

ಬ್ರಹ್ಮಾಸ್ತ್ರೇಣ ಚ ತೌ ಬದ್ಧ್ವಾ ವಾನರಾಂಶ್ಚಾವಧೀಚ್ಛರೈಃ .. 12..
ಅಥ ಜಾಂಬವತೋ ವಾಕ್ಯಾದ್ಗತ್ವಾ ಚೌಷಧಿಪರ್ವತಂ .

ಮಾರುತಿಶ್ಚೌಷಧೀಸ್ತತ್ರಾದೃಷ್ಟ್ವಾ ಕೋಪಂ ಚಕಾರ ಸಃ .. 13.. var - ಚಚಾರ
ಭೂಧರಂ ತಂ ಸಮುತ್ಪಾಟ್ಯ ಗೃಹೀತ್ವಾ ಪುನರಾಗತಃ .
ತಾಸಾಂ ಗಂಧೇನ ವೈ ಸರ್ವಾನ್ರಾಘವಾದೀನಜೀವಯತ್ .. 14..

ರಾವಣಃ ಕಪಿಭಿರ್ದಗ್ಧಾಂ ಪುರೀಂ ವೀಕ್ಷ್ಯ ರುಷಾನ್ವಿತಃ .
ನ್ಯಯುಂಕ್ತ ಕುಂಭಕರ್ಣಸ್ಯ ಪುತ್ರೌ ಹಂತುಂ ಚ ರಾಘವೌ .. 15..

ಅಥಾರ್ದಯಂತೌ ತತ್ಸೈನ್ಯಂ ವೀಕ್ಷ್ಯ ತೌ ಬಲಶಾಲಿನೌ .

ಕುಂಭಂ ರಾಮೋಽವಧೀದ್ಬಾಣೈರ್ನಿಕುಂಭಂ ಚಾತ್ಮಜೋ ರವೇಃ .. 16..
ತತಃ ಖರಾತ್ಮಜಂ ತೇನ ರಾವಣೇನ ಪ್ರಚೋದಿತಂ .

ಪೀಡಯಂತಂ ಕಪೀನ್ಬಾಣೈರ್ಜಘಾನಾಸ್ತ್ರೇಣ ರಾಘವಃ .. 17..
ತತಃ ಸಂತಪ್ತಹೃದಯೋ ರಾವಣೋಯುದ್ಧದುರ್ಮದಂ .

ಅಂತರ್ವರ್ತ್ನೀಂ ಸಮಾಶ್ವಾಸ್ಯ ತತ್ರೈವಾವಾಸಯತ್ಸುಖಂ .. 2..

ಋಷಿಭಿಃ ಪ್ರಾರ್ಥಿತಸ್ಯಾಥ ರಾಘವಸ್ಯ ನಿಯೋಗತಃ .
ಶತ್ರುಘ್ನೋ ಲವಣಂಯುದ್ಧೇ ನಿಹತ್ಯೈನಾನಪಾಲಯತ್ .. 3..

ತಪಸ್ಯಂತಂ ತತಃ ಶೂದ್ರಂ ಶಂಬೂಕಾಖ್ಯಂ ರಘೂತ್ತಮಃ .
ಹತ್ವಾ ವಿಪ್ರಸ್ಯ ಕಸ್ಯಾಪಿ ಮೃತಂ ಪುತ್ರಮಜೀವಯತ್ .. 4..

ರಾಮೇ ಹೇಮಮಯೀಂ ಪತ್ನೀಂ ಕೃತ್ವಾ ಯಜ್ಞಂ ವಿತನ್ವತಿ .

ಆನೀಯ ಸಸುತಾಂ ಸೀತಾಂ ತಸ್ಮೈ ಪ್ರಾಚೇತಸೋ ದದೌ .. 5..

ಶಂಕ್ಯಮಾನಾ ಪುನಶ್ಚೈವಂ ರಾಮೇಣ ಜನಕಾತ್ಮಜಾ .

ಭೂಮ್ಯಾ ಪ್ರಾರ್ಥಿತಯಾ ದತ್ತಂ ವಿವರಂ ಪ್ರವಿವೇಶ ಸಾ .. 6..

var - the next shloka is found only in some editions

ಲಕ್ಷ್ಮಣಃ ಸಭಯಭ್ರಂಶಾದ್ರಾಮೇಣ ಸಮುಪೇಕ್ಷಿತಃ .
ಮಾನುಷಂ ದೇಹಮುತ್ಸೃಜ್ಯ ಸ್ವಕಂ ರೂಪಂ ಸಮಾವಿಶತ್ .. 7..

ಅಥ ರಾಮಸ್ಯ ನಿರ್ದೇಶಾತ್ಪೌರೈಃ ಸಹ ವನೌಕಸಃ .
ನಿಮಜ್ಜ್ಯ ಸರಯೂತೀರ್ಥೇ ದೇಹಂ ತ್ಯಕ್ತ್ವಾ ದಿವಂಯಯುಃ .. 8..
ತತೋ ಭರತಶತ್ರುಘ್ನೌ ನಿಜಂ ರೂಪಮವಾಪತುಃ .
ರಾಮೋಽಪಿ ಮಾನುಷಂ ದೇಹಂ ತ್ಯಕ್ತ್ವಾ ಧಾಮಾವಿಶತ್ಸ್ವಕಂ .. 9..

ಶ್ರೀರಾಮೋದಂತಮಾಖ್ಯಾತಮಿದಂ ಮಂದಧಿಯಾ ಮಯಾ .

ಸಮೀಕ್ಷ್ಯ ನಿಪುಣೈಸ್ಸದ್ಭಿಃ ಸಂಶೋಧ್ಯ ಪರಿಗೃಹ್ಯತಾಂ .. 10..

var - the next shloka is found only in some editions

ಯೇಷಾಂ ಪ್ರಸಾದಾದ್ರಾಮಸ್ಯ ಚರಿತಂ ಕೀರ್ತಿತಂ ಮಯಾ .

ತಾನ್ಗುರೂನ್ಸರ್ವದಾ ನೌಮಿ ನಾರಾಯಣಪರಾಯಣಾನ್ .. 11..

ಯಸ್ತು ದಾಶರಥಿರ್ಭೂತ್ವಾ ರಣೇ ಹತ್ವಾ ಚ ರಾವಣಂ .

ರರಕ್ಷ ಲೋಕಾನ್ವೈಕುಂಠಃ ಸ ಮಾಂ ರಕ್ಷತು ಚಿನ್ಮಯಃ .. 12..
..ಇತಿ ಶ್ರೀರಾಮೋದಂತೇ ಉತ್ತರಕಾಂಡಃ ಸಮಾಪ್ತಃ ..
Encoded and proofread by P. P. Narayanaswami swami at mun.ca

Sriramodantam is a highly abridged version of Ramayana believed to

be written by Parameshwara Kavi in 15th century however,

as per New Catalogus Catalogorum vol 25, some manuscripts have Paramesvara as author

and some others Vasudeva Sastri.

–by Parameshvara. Deshamangalam 1441-42.

–by (NAreri) VAsudevashAtrin. Oppert I. 2723. .25.80-81.

https:/ /vmlt.in/ncc/25?page=18

Kannada edition of Ramodantam in DLI collection mentioned Paramesvara Kavi as author.

It has been in use as the first text in old Sanskrit curriculum of Kerala for last five centuries.

As per this curriculum the students were taught this text along with Amarakosha and

Siddharoopam immediately after they had learnt the Sanskrit alphabets (Varnamala).

᳚There is a popular folklore going around in Thrissur District of Kerala :
There is a temple, tiruviLakkAva by name between Thrissur Kodungallur (could be near

a place called Urakam) where the presence of the Goddess of Learning, Saraswati, is very

strong and even now, I am sure, a lot of parents must be doing the vidyArambham of their

children in that temple.

Folklore has it that the naivedyam made to the Goddess is not distributed, but dumped into

a well as otherwise the consumer will have too much knowledge! Be that as it may, around

400/500 years back, one day, as the naivedyam was being taken to be dumped at the usual

place (probably a dry well) due to carelessness (or, maybe prArabdha), a plantain fruit fell

down. A local Namboothiri, an idiot by name Vasudevan, blissfully unaware that this was a

fruit which had been offered as naivedyam to the Goddess, found a plantain on the roadside

and beat a Warasyar (a lady attached to the temple for specific duties) to it! He ate the

plantain and casually threw the skin on the side. The pious lady who was a witness to the

plantain falling and also being aware of the greatness of the fruit ate the skin of the fruit

and became a Panditha overnight. It is this Ikkaali Warasyar who is the author of two works

- pANDavacharitam and shrIrAmodantam. Vasudevan Namboothiri, no doubt became a

wise man and one version has it that he married the Warasyar lady later. ᳚ - Surendran

Shri Ramodantam

Please send corrections to sanskrit@cheerful.com

